
Eng bont Virliesgeschicht mat Matmaachiddiien a pedagogeschem Begleetmaterial 

Kapitel 1: Déi magesch Rees 

D'Tatta Tom setzt gemittlech an hirer knall rouder Fotell, agemummelt an enger Decken mat 

Stäremuster. Um klengen Desch niewendrunn dämpt eng grouss Taass Glitzertéi, dee wéi e 

flëssegen Reebou glënnert. Aus dem Radio dudelt lues Musek. Et war e gewéinlechen 

Nomëtten, op mannst esou gewéinlech en konnt bei der Tatta Tom ebe sinn. 

Si hëllt eng Schlupp vun hirem Glitzertéi a schnurrt viru sech hinn. Den Téi schmaacht no Vanill, 

Lavendel an en Hauch no Iwwerraschung. "Perfekt gelongen", grommelt si an heemelt hier 

Taass, déi nach ëmmer dämpt, ewéi eng Kaz. D'Rezept huet si natierlech selwer entwéckelt, mat 

e bëssen Zauberei an eng Pris Glitzer. 

Grad ewéi si iwwerluecht huet, ob si nach e Stéck Marzipankuch huele soll, geschitt et. 

PLOPP! 

Eng riseg, glënnereg Seefeblos erschéngt matzen am Raum. Si war esou grouss ewei e 

Ballonmupp, nee, ewéi e Ballonwal!, a glënnert an alle Faarwen, also ob e Reebou doranner 

geschlof hätt. A vibréiert huet si, ganz liicht, als wa si eppes soe wéilt. 

D'Tatta Tom setzt lues hier Tass nidder. "Ma du bass awer eng flott Iwwerraschung!" kickelt si a 

stuppst d'Blos virsichtëg mam Fanger un. 

WUUUSCH! 

Op eng Kéier fängt déi Seefeblos un mat wuessen. Ewéi eng Schnéikugel mat Glitzerkonfetti 

emschléisst se d'Tatta Tom. Fir e Moment ass alles rouheg, esou rouheg, dass een d'Summe vun 

engem Dram héiere kéint. Du flitt se fort. Fir d'eischt schwierft si een Zentimeter iwwert dem 

Buedem, dann en halwe Meter, dann duerch de Plafong als wier dësen aus Zockerwatt. 

"Huiiii! Dat ass jo wei Achterbu fueren!" huet d'Tatta Tom gelaacht. 

D'Seefeblos flitt ëmmer méi héich. Iwwert d'Diecher vun hierer Stad, iwwer Parken, Felder a 

Weeër. D'Tatta Tom huet Mënsche gesinn déi butzeg kleng ewéi Spillfiguren ausgesinn hunn, e 

Mupp deen an engem Pull Breakdance gedanzt huet an e Pimpampel mat engem Liesbrëll. 

Dunn si si duerch d'Wolleke geflunn. Do si rosa Schof op Lutsche laanscht geflunn. E Chouer vu 

Gehaansfénkelcher huet e Schloflidd gesummt an e Reebou huet sech ewéi eng Rutschban 

queesch iwwert den Himmel gespaant.  

 

„Dat ass jo besser ewéi e Karussel “, pëspert d'Tatta Tom. 

Op en Zoch gouf et rouheg. D'Seefeblos glëtscht lues ëmmer méi déif, ewéi eng Plomm am 

Hierschtwand. Ënnert hier mescht sech eng onbeschréiflech Landschaft breet. 

Eng Stad ewéi d'Welt se nach net gesinn huet. 

Häiser an alle Faarwe vum Reebou. Verschiddener hunn en Hutt als Daach, anerer hu kleng 

Flilleken. D'Stroosse beweege sech ewéi Laafbänner déi d'Mënsche ganz vun elleng duerch 

d'Stad droen. Op den Diecher wuesse Lutschen a Waffelen. Et richt no Zockerwatt, 

frëschgebakene Kischelcher an eng Spuer Abenteuer. 

PLOPP! 

D'Seefblos platzt, awer duuss, ewéi e Kuss op d'Stir. D'Tatta Tom lant op engem mëllen, bonten 

Hiwwel deen sech ufillt ewéi Speck, dee Séissen. 

Si huet sech ëmgekuckt. Déi Faarwen, d'Geräischer, d'Gerécher, alles war lieweg. Dohannen 

huet sech e Karussel mat Fësch gedréint. E Plakat fladdert am Wand. 

Wëllkomm zu Aneschtbuerg! Hei ass alles anescht ewéi bei dir doheem! 

D'Tatta Tom grinst breet. „Dat klengt dach genau no mengem Goût.“ 

— 

Rezept fir Glitzertéi 

Du brauchs: 

• 250 ml Planzemëllech oder normal Mëllech 

• 1 Téiläffel Lavendelbléien (gedrëschent) 

• 1/2 Téiläffel Vanillpolver oder 1/2 Vanillsstaang 

• 1 Téiläffel Agavendicksaft oder Hunëg 

• 1 Messerspëtz iessbare Glitzer (gëtt et bei de Baksaachen) 

• Wanns du wëlls e bësse Kanéil oder Kardamon 

An esou geet et: 

1. D'Mëllech virsichteg waarm maachen, mee net kachen. 

2. De Lavendell an d'Vanill ënnerréieren a fir ca. 5 Minutten zéihe loossen. 

3. Passéieren an an eng Taass fëllen. 

4. Den Agavendicksaft  oder den Hunëg an de Glitzer ënnermëschen 

5. D'Aen zoumaachen, schnoffelen, genéissen, a villäicht an eng Seefeblos klammen! 

Kapitel 2: Wëllkomm zu Aneschtbuerg 

D'Tatta Tom scharjeekelt virwëtzeg d'Strooss erof, hiert Gewei juppelt am Takt. Alles ronderëm 

si wierkt ewéi en Dram, just méi bont, méi leschteg an e bësse méi geckeg. 

D'Häiser laachen an de Faarwe vum Reebou. Dei eng ware mat Punkte bemoolt, dei aner mat 

Sträifen. Aus dem Schaarschstech koum keen Damp eraus, mee Seefeblosen an Häerzform. 

E Geroch vu gebrannte Mandelen an frësch gemuelenem Glitzer klëmmt hier an d'Nues. 

„Hei ass et jo immens …“ pëspert d'Tatta Tom. 

Op eng Keier flitt e klenge Roboter mat Pimpambelsflillekcken laanscht a piebst: „Laache wgl.! 

Haut ass e Feierdag! Sou wei all Dag zu Aneschtbuerg!“, a war du schonn erëm fort. 

Op enger Bänk suutz e Mann mat engem rosa Kleed dat duerch de Wand Welle geschloen huet. 

Hien huet op enger Ukulele e Lidd iwwert Reebouzopp gespillt. Niewend him, do hunn dräi Hënn 

op zwee Bee gedanzt, all haten se en Hut an e Putsch un. 

E Verkéierszeechen dréint sech op eng Kéier an hier Richtung a seet ganz héiflech: „Wëllkomm, 

léif Visiteuse. D'Danzzon geet an dräi Meter un. Wackel wgl. mat der Hëft.“ 

D'Tatta Tom grinst. „Dat loossen ech mir net zweemol soen!“ Si danzt dräi Schrëtt lang am Takt 

vun engem onsichtbaren Orchester a bléiwt du laachend stoen. 

Aus dem Näischt huet dunn ee geruff: „Stooop! Wie bass du dann?“ 

Virun hier stoung e Kand mat liichtend gréngen Hoer, engem T-shirt mat engem glënneregen 

Einhorn wou drop stung „AANESCHT ASS SUPER“. An iwwert d'Schëlleren hung e selwer 

gebastelten Emhang aus Paillettestoff. 

„Ech sinn d'Tatta Tom“, huet si stralend geäntwert. „A wie bass du?“ 

„Ech sinn d'Alex! Deng Hoer si cool. An däi Baart och. An däi Geweih! Bass du en Hirsch-

Zauberer?“ 

D'Tatta Tom laacht. „Esou änlech! Ech sinn einfach ech. An dat ass dat Schéinst wat ech ka sinn.“ 

D'Alex denkt no. „Dat soen d'Leit zu Aneschtbuerg och. Verschiddener si muusseg, anerer haart, 

verschiddener hunn dräi Nimm oder nëmmen een. Hei dierf een alles sinn, just net gemeng.“ 

E Vull mat Brëll ass um Alex senger Schëller gelandt a seet: „Dës Visiteuse schéngt bont ze sinn. 

Mir gefällt dat.“ D'Alex grinst. 

„Komm mat“, sot d'Kand, „ech weisen dir wou et déi bäschte Glitzerwaffel gëtt!“ 

D'Tatta Tom ass dem Alex duerch d'Gaassen nogaangen. En Haus huet sech héiflech vernäipt, e 

Buer sprëtzt Seefeblosen an eng Giraff mat Rollschung huet sie léif gegréisst. 

Op eng Kéier ass d’Alex stoe bliwwen. 

„Do ass d'Kuck-an-de-Spiggel-Mauer!“ sot d'Kand. „Do gesäit een sech esou ewéi ee bannen 

ass!“ 

D'Tatta Tom huet sech virun d'Mauer gestallt, déi aus lauter glënnerege Kristaller bestanen 

huet. Ewéi si dra gekuckt huet, do huet si net just hiert d'Spiggelbild gesinn, si huet sech gesinn 

danzen, laachen a liichten. 

„Oh schéin “, huet si gepëspert. 

„Fannen ech och “, sot d’Alex lues. 

— 

Bastelanleitung, Mäin Aneschtbuerg-Spiggel 

Du brauchs: 

• E klengen Handspiggel oder Karton mat Sëlwerpabéier 

• Faarweg Stickeren, Glitzer, Pailletten, ... 

• Stëfter, Päsch, Pabeier 

• Optional: kleng Fotoen vun Dir oder denge Frënd·innen 

An esou geet et: 

1. Päsch alles wat dech frou mëscht op d'Rumm vum Spiggel. 

2. Schréif däi Motto doniewt, z.B. „Ech sinn ech, an dat ass gutt esou!“ 

3. Wanns de wëlls, päsch Fotoe vun dir dobäi, verkleet, frou, lëschteg! 

4. Hängk däin Aneschtbuerg-Spiggel op eng Plaz wou s du dech dacks gesäiss. 

5. All Kéiers wanns du dra kucks, da so dir eppes Léiwes: „Du bass daper. Du bass schéin. 

Du bass du.“ 

Kaptiel 3: En trauregen Dag fir de Leo 

D'Tatta Tom hopst dem Alex hannendrunn, duerch eng Gaass wou Blummen an Téikanen 

wuessen. An der Luucht schwiewe Seefeblosen mat klenge Biller der danzen, en Hamster dee 

laacht, e Cupcake deen danzt an e Kaktus mat Sonnebrëll. 

„Hei ass meng Liblingsplaz “, seet d’Alex a weist op e klenge Park mat Hockeren dei ausgesinn 

ewéi Champignonen, enger Hängematt teschend zwee Lutschebeem an engem Buer aus dem 

Jus sprëtzt am Plaz Waasser. 

Mee hannert enger Heck, teschend engem Reeboustrauch an enger Bänk mat muussege 

Polsteren, setzt e Kand, ganz roueg. 

Et war e Jong mat krauselegen Hoer, groussen Aen an engem wonnerschéine giele Rack mat 

Sonnemuster drop. Mee säi Bléck war traureg a seng Schëlleren hungen do ewéi en eidelt 

Loftkëssen. 

„Oh“, sot d’Alex lues. „Dat ass de Leo.“ 

D'Tatta Tom geet lues méi no erunn a sëtzt sech niewent hien, net ze no, mee no genuch fir 

dass hiens ech net elleng fillt. 

„Hey“, seet si douce. „Wat ass lass mäi Sonnestrahl? Däi Rack gesäit aus ewéi gutt Laun, däi 

Gesiicht awer eischter ewéi Reen.“ 

De Leo zuckt mat de Schëlleren 

„Ech heesche Leo “, pëspert hien. „Ech dinn immens gäre Räck un. Ech fille mech da liicht. An 

daper. Mee haut huet een an der Schoul gelaacht. Sou richteg vill. An elo fillen ech mech ... 

falsch.“ 

D'Tatta Tom rëselt mam Kapp op an of. „Anescht fillen heescht net falsch fillen“, seet si lues. 

„Hei zu Aneschtbuerg ginn d’Saachen heiansdo einfach an déi aner Richtung. Wann anerer 

driwwer laachen, dann heescht dat nëmme, si hunn hiert Spiggelbild nach net fonnt.“ 

Si huet virsichteg e Nuesschnappeg aus hirer Posch geholl, et war mat Glitzer bestéckt, an huet 

dem Leo et ginn. 

„Weess du“, huet si gesot, „et gi Mënschen, déi brauchen e bësse mei laang fir ze verstohen, 

dass net jiddereen d'selwescht muss sinn. Verschiddener fanne just dat gutt wat si kennen. Mee 

du? Du bass eng kleng Sonn. A Sonnen maachen d'Welt méi schéin, ganz egal wat si unhunn.“ 

De Leo hieft de Kapp. 

D’Alex setzt sech dobäi. „Ech fannen däi Rack super. A weess du wat? Ech hat emol e Kostüm 

aus engem Rido gebutt. Mat Täsche fir Gummibäerercher!“ 

De Leo kickelt. 

D'Tatta Tom schmunzelt. „Wanns du wëlls da maache mir elo e Spadséiergang duerch 

Aneschtbuerg, allen dräi. Sou ewéi mir sinn. An du weiss jidderengem dass du strale kanns. 

Hues du Loscht?“ 

De Leo rëselt Jo mam Kapp an dunn, ganz lues, steet hien op. 

Sou ginn si also duerch de Park, de Leo mat sengem Sonnerack, d’Alex mat sengem Emhang an 

d'Tatta Tom mat hierem Geweih, e lëschtegen an apaarten Trio. 

E Kaweeschelchen mat engem Monokel huet geruff: „Ma dir gesidd haut awer fantastesch aus! 

Dir straalt jo richteg, ech mengen ech brauch Sonnecrème.“ 

De Leo schmunzelt. Et war kee klengt Grinsen, et war e Sonnenopgang. 

— 

Kreatividii, En dapert Rack (fir jiddereen!) 

Du brauchs: 

• Papéier (wäiss oder bont) 

• Scheier, Stëfter, Päsch 

• Stoffreschter, Knäpp, Selwerpabeier, Glitzer, Teitungsschnëpsel, alles wats du gären 

hues! 

An esou geet et: 

1. Mol e Stéck Gezeih: e Rack, en Emhang, e Gilet, wat s du wëlls! 

2. Gestalt et esou dass du dech staark, schéin an ganz du selwer fills. 

3. schréif niewendrunn:: „Wann ech dëst unhunn, da fillen ech mech …“ → an dann dat 

wat s du wëlls, daper, fräi, lëschteg, schéin, ... 

4. Hängk däin Daper-Rack un d'Mauer, oder schenk et engem deen sech heiansdo traurëg 

fillt. 

Kapitel 4: Déi grouss Glacen-Iwwerraschung 

Grad wei si laanscht en Hydrant getrëppelt sinn, deen Opermelodie summt, mescht et ganz 

haart: 

GRRRRROAR! 

Erféiert bléift d'Tatta Tom stoen. „War dat en Draach?!“ 

D’Alex laacht. „Nee, dat war däi Bauch! Oder mäin, hei kléngt dat heiansdo d'selwescht!“ 

De Leo kickelt. „Mäi Bauch äntwert och grad!“ 

D'Tatta Tom leet dramatesch eng Hand op de Bauch. „Dat klengt no engem Noutfall. Gëtt et zu 

Aneschtbuerg zoufälleg e kulinareschen Zauberzentrum?“ 

„Ma kloer!“ rifft d’Alex. „Dee beschte Glacë-Buttek vun der Welt, d'Glacë-Paradäis 

Aneschtbuerg!“ 

Scho vu Wäitem hu si dei verschidde Glacen-Zorten geroch: Vanill, Karamell, Schokola an eppes 

wat no Stärestëbs rischt. De Glacë-Buttek selwer gesäit aus ewéi e Schlass aus Klappschmand: 

d'Tiirmercher aus Waffelen, d'Fënsterrummen aus Mokuch an den Daach glënnert a 

Pastelfaarwen. 

D'Dier geet vum selwer op a seet frëndlech: Härzlech Wëllkomm dir Schneekerten!“ 

Dobannen war et nach méi verréckt: D'Maueren waren aus blénkeger Glace, déi ni schmelst. 

D'Glacë-Kaart hängt un enger Zockerstaang a passt sech der Laun vm Cliënt un. E klenge Reebou 

fiirt duerch d'Luucht, ewéi e klengen elektrëschen Zuch, a verdeelt Streisel. 

Hannert der Téik steet e Pinguin mat enger Méck an enger grousser Kachmutz. Säi Nummschëld 

blénkt: Chef Gelato. 

„Ah! Gäscht mat Stil! Wat dierf et sinn?“ freet hie mat enger Operstëmm. 

D'Tatta Tom kuckt sëch d'Vitrinn un. Dei Zorten hunn alleguer Nimm ewéi aus engem Mäerchen: 

• Seefblosenzitroun 

• Muerte Krokant mat Einhornstëbs 

• Donkele Schokola mat Geheimnissfëllung 

• Molbier-Bananne-Ballet 

De Leo weist op eng Zort déi glënnert ewéi e Reeboufësch. „Wat ass dat?“ 

„Dat ass Daperbiere-Magie“, seet de Chef Gelato. „Si schmaacht jenodeems ewéi daper s du 

haut bass.“ 

„Dei huelen ech!“ seet de Leo mat blénkege Aaën. 

D’Alex entscheed sech „Knisterknätsch mat Peffermënz-Trëndel“. 

D'Tatta Tom léisst sech Zäit. Feierlech geet si d'Téik op an of, du rifft si: 

„Stracciatella! Ëmmer. An eiweg.“ 

De Chef Gelato schléit un. „Eng Klassiker-Kinnigin! Kënnt direkt!“ 

Si setzten sech un en Dësch aus Biscuit mat Schmandhockeren. Vum Plafong hänke Läffelen 

ewéi Luuchten. 

D'Tatta Tom schleckt deen eischte Läffel Stracciatella an: „Mmmh! Ewéi Vakanz op der Zong.“ 

De Leo probéiert seng Bull, si glënnert dobäi an enger anerer Faarw ewéi virdrun. „Si schmaacht 

méi daper ewéi ech geduecht hunn.“ 

„Gesäiss de?“ grinst d'Tatta Tom. „Glace litt ni.“ 

Op en Zoch vibréiert den Dësch. Aus der Mëtt koum eng kleng Glacëtaart mat engem 

Späitzmännchen. 

„Wat ass dat dann?“ freet d’Alex. 

De Chef Gelato koum laachend bei si. „Dat ass eis Zesummen-ass-alles-besser-Glace. Déi gëtt et 

ëmmer dann, wann 3 besonnesch Mënschen zesumme laachen.“ 

Si laachen alleguerten nach e bësse méi, just fir sécher ze goen dass d'Taart bléift. 

— 

Deng eege Glacenzort erfannen! 

Du brauchs: 

• Pabéier, Bläistëftsfaarwen oder Tuschbicer 

• Fantasie, Mutt Honger op Séisses 

Sou geet et: 

Erfann deng eegen Glacenzort, mat allem wat s du gären hues: z.B. Glitzerkichelchen-Molbier, 

Knallrosa-Kaktus oder Reebou-Gromper! 

1. Mol si: Bull, Waffel, Becher, ganz esou ewéi s du wëlls. 

2. Gëff hier e Numm a beschreif se wéi se schmaacht. 

3. Wanns de wëlls, da schréif dobäi: „Wann ech dës Zort iessen, da fillen ech mech…“ 

4. Tipp: Maach e Pouster domadder fir deng Kummer oder bréng et op déi nächst 

Virliesung mat! 

Kapitel 5: Déi ongewollten Hochzäit 

No dem grousse Glaceniessen sinn d'Tatta Tom, d’Alex an de Leo bal aus dem Glacë-Buttek 

gerullt, esou voll dass souguer d'Knäpp un der Tatta Tom hiere Jacket lues *Uff!* gekeimt hunn. 

Knapps dobaussen koum och schonn eng Fra hinnen entgéintgerannt dei ganz opgereegt war. 

Hiert Kleed huet ausgesinn ewéi e Konfettistuerm deen grad explodéiert ass an hier Frisur ewéi 

e Vullenascht aus Karamell. 

„Oh je! Oh je! Hëllef!“ 

D'Tatta Tom blouf stoen. „Wat ass da lass, Zockerstéck?“ 

„Mäi Brudder bestiit sech elo! An… an… hie wëll e Kostüm undoen! E richtege Boxekostüm! Mat 

Krawatt an allem! Zu Aneschtbuerg hunn d'Männer dach Räck un op Hochzäiten! Ëmmer! 

Ëmmer! !Emmer!“ 

D’Alex runzelt seng Stier. „Mee… ass dat net genau de Géigendeel vun Aneschtbuerg?“ 

De Leo stëmmt zou: „Hei dierf dach jiddereen dat un doen wat e wëll. Oder?“ 

D'Fra keimt dramatësch. „Jo, Mee d'Boma Glori huet dach extra rosa Spëtzte gebutt! An d'Tatta 

Belladonna huet e Lidd iwwert e Prënz am Kleed geschriwwen!“ 

D'Tatta Tom ass sech iwwert de Baart gefuer an huet d'Fra mat den Tréinen an den Aaen 

ugekuckt. „Loos mech mol mat dengem Brudder schwätzen.“ 

Am Hochzäitspavillon deen aus Zockerglas war, stong den Eric, e jonke Mann mat glënneregen 

Aaen an engem einfachen, perfekten donkelbloe Kostüm. Seng Krawatt war mat klenge Stäre 

bestéckt. Hien huet nervös ausgesinn, mee glécklech. 

„Ech wollt schonn ëmmer mech esou bestueden“, huet hie gesot ewéi d'Tatta Tom him d'Hand 

gereescht huet. „Mäi Bopa hat dee Kostüm fréier un. An dat huet fir mech no Léift geroch: no 

Peffermënz, Raséierwaasser an Herzklappen.“ 

D'Tatta Tom schmunzelt. „Dann do dee Kostüm och mat vollem Houfert un, villäicht erënnert eis 

dat dorunner, dass anescht net bedeit géint Reegelen zegoen. “ 

D'Hochzäitsgäscht koumen un, alleguer a Kleeder, Emhäng oder Glitzerkostümer. Verschiddener 

hat blenkend Blummen um Kapp, anerer hate sech als Pimpampel verkleet. Eng Giraff mat enger 

Gei huet Musék gespillt. Hannert der Buffetstéik huet e bekannte Pinguin geschafft, de Chef 

Gelato perséinlech an huet Glacen a Form vu Häerzer verdeelt. 

Ewéi den Eric bei den Altor getrëppelt  ass, do ass et ganz roueg ginn. 

E luest Murmelen ass duerch d'Reie gaang. Munch Leit hunn iwwerrascht ausgesinn, anerer 

verwonnert. Mee d'Tatta Tom ass op dei kleng Bün niewent dem Hochzäitskuch geklommen an 

huet d'Hänn an d'Luucht gehalen. 

„Haut bestueden sech zwee Mënschen. An ee vun hinnen mëscht dat an engem Kostüm. Firwat? 

Well hien sech doranner wuel fillt. A sécher. An echt.“ 

Si pëtzt en Aen zou. „A wann een op senger Hochzäit net esou dierf sinn ewéi een ass, wéini 

dann?“ 

Rou. 

Dunn ass d'Boma Glori opgestan. Hiere Brëll war ugelaaf, mee si huet geklappt. Lues. Feierlech. 

D'Tatta Belladonna huet mam Kapp Jo gewonk an huet geruff: „Musék!“ 

E bonte Chouer aus Perruchen, Mäis mat Ukulelen, enger Trompette-Kaz an engem Wäschbier 

um Glackespill hunn ugefaangen Musék ze spillen. 

An alleguer hunn se matgesongen: 

— 

Lidd: Sou wéi ech sinn 

(Melodie: Lëschteg, lues rhytmesch, einfach no zesangen) 

Sou wéi ech sinn, esou sinn ech schéin, 

Egal ob mat Rüschen oder Hiem. 

Egal ob mat Schmink oder Bart, 

Mäin Häerz ass mäi schéinstent Kleed, dat ass meng Art! 

Mir feiere d'Léift, wéi se wierklech ass, 

mat Glitzer a Glanz an engem éierleche Bléck. 

So wéi ech sinn, esou sinn ech richteg, 

an dat ass mäi klengt Hochzäitsgléck. 

— 

D'Leit hu gejubelt. Dem Eric seng Aen hu geblénkt. An du wärend dem Applaus huet hie säi 

Partner gekësst. 

D'Tatta Tom huet dem Leo an dem Alex zougelaacht. 

„Wat soen ech ëmmer? Kleeder maache keng Mënschen. Me Mënschen maachen d'Welt mei 

bont.“ 

— 

Basteliddii, Mäin Hochzäits-Outfit 

Du brauchs: 

• Papéier oder Karton 

• Stoffreschter, Knäpp, Glitzer, Faarwen, Päsch 

Sou geet et: 

1. Gestalt en Hochzäitsoutfit, egal ob e Kleed, Kostüm, Ëmhang oder en 

Astronautekostüm! 

2. Päsch et op deng Figur oder mol et direkt drop. 

3. Schréif doniewt: „Ech bestuede mech ... doranner, wat mir gefällt!“ 

4. Bonusiddii: Bastel eng kleng Moudgalerie mat den Outfits fir deng Frënn:dinnen! 

Kapitel 6: Déi grouss Parad 

Um Muerjen vun der grousser Aneschtbuerg-Parad war d'Stad nach mei a Faarw gezappt ewéi 

soss. D'Häiser hate sech mat Glitzergirlande gerëscht, d'Stroossen hunn no Kanéil a 

Waassermeloun geroch an aus der Fenster vum Geméngenhaus huet e risege muussesche 

Kueder mat enger Kroun erausgekuckt. 

D'Tatta Tom stung op engem Balkon aus Karamell an huet iwwert d'Stad gekuckt. Niewt hier 

hunn de Leo an d’Alex a selwergebastelte Spiggel-Kostümer gedanzt. De Leo hat Flilleken aus 

Transparentpabéier an e Rack dee bei all Bewegung geblénkt huet. D’Alex hat eng Kroun aus 

Läffelen an en Ëmhang aus alen Comichëftsäiten. 

„Ass dat net… perfekt?“ flüstert de Leo. 

„Et ass esouguer nach méi perfekt ewéi perfekt“, huet d'Tatta Tom gesot.  

Dunn huet een en Trommelwirbel héieren, net vun engem Instrument mee vun engem 

liewenden Bamstamm mat Percussiouns-Bauch. An d'Parad ass lass gaang. 

En Elefant op Rollschung huet d'Parad ugefouert an aus sengem Rüssel huet hie Seefeblosen an 

Häerzform geblosen. Do hannendrunn koum e Fräschenorchester am Smoking, gefollegt vun 

engem danzenden Spaghetti-Ballet. E Weenchen a Form vun engem Bidden ass laanscht gefuer, 

do sëtzt e Seestär mat engem Tüttü dran. A mattsendrann: Mënschen an alle Faarwen, Formen 

an Stiler. Verschiddener am Pyjama, anerer am Astronautekostüm oder mat Reebei am Grapp. 

D'Tatta Tom ass op de Paradewon vun de „Grousse Frënn vun Aneschtbuerg“ opgesprongen. 

D’Alex hat en dekoréiert mat engem Schëld wou dropsteet „Léiwer bont ewéi langweileg!“. De 

Leo huet gewonk, säi Rack huet ewéi eng Sonn am Wand geflackert. 

Op eng Kéier huet een eng stëmm héieren, voller Kraaft, elegant an en Hauch vu Glitzer am 

Klang. 

„Meng Léif! Et ass mir e Fest hei bei iech ze sinn!“ 

D'Leit goufe ganz rouheg. 

E schwiewenden Troun aus Diskobullen koum vum Himmel erof mat enger Gestallt. E grousst 

Kleed aus Luucht, hier Hoer glënneren ewéi Stärestëbs an hier Stëmm... huet ewei e waarme 

Schoki am Wanter geklongen. 

„Séraphine!“ huet d'Tatta Tom geruff an hiert Geweih huet vu Freed gejuppelt. 

D'Leit sinn ausgeflippt. D'Séraphine laach, elegant ewéi ëmmer a huet der Tatta Tom d'Hand 

gereescht. 



 

 16 

„Ech si komm fir mat dir ze féieren, Schwester.“, sot si. „Well, wien sech selwer gären huet, 

deen glënnert nimools elleng.“ 

Si hu sech mat den Hänn gehalen an zesummen vernäipt. Et war e Moment esou schéin ewéi déi 

eischt Sonnestralen no engem Reebou. 

D'Parad huet weider gedantzt. D'Musék gouf mei haart, de Chouer aus Perruchen huet e Lidd 

gesongen iwwert Mutt, Villfalt a Stracciatella. 

D'Tatta Tom huet sech zum Alex a Leo emgedréit. 

„Ech mengen… et ass un der Zäit dass ech Heem ginn.“ 

De Leo huet ganz traureg gekuckt. „Mee… kënns du zeréck?“ 

D'Tatta Tom huet sech virun si zwee gekneit. 

Natiirlech. Aneschtbuerg ass en Uert deen ech am Häerz droen. An Allkéiers wann ee viru 

sengem Spiggel steet a seet: ‚Ech dierf sou sinn ewéi ech sinn‘, da wiist Aneschtbuerg e bësse 

weider.“ 

Si hu sech fest an den Aarm geholl. 

Du koum, ewéi schonn um Ufank, eng glënnereg Seefeblos. Deskéier nach mei hell mat engem 

Klang vun Eddi soen an Virfreed zesummen. 

D'Tatta Tom ass an d'Blos gekolmmen. Si huet dem Séraphine gewonk, déi eng Tréin a Form vun 

engem Stär ewech geblénzelt huet. 

PLOPP! 

A scho war d'Tatta Tom verschwonnen, zeréck an hierer rouder Fautell, d'Taass mat dem 

dämpende Glitzertéi an der Hand. 

Si huet gegrinst. 

„Ech mengen… ech pake gläich erëm meng Valis.“ 

— 

Basteliddii: Parad vun der Villfalt, Däin Ticket fir op Aneschtbuerg 

Du brauchs: 

E Blat Pabéier oder eng Pstkaart 

Faarweg stëfter, Stickeren, Glitzer, Fantasie 

Sou geet et: 

Mol deng eegen Aneschtbuerg-Parad! Wien leeft mat? Wat hues du un? 

Gestallt deng Kaart als Aluedung: „Ech kommen zeréck!“ oder „Wëllkomm zu Aneschtbuerg!“ 

Hängk se un däi Spiggel, deng Fënster oder schéck se un eng Persoun dei sech heiansdo friem 

fillt. 

Sou gëtt Aneschtbuerg och an denger Welt e Stéck mei grouss. 

  



 

 18 

Pädagogëscht Begleedmaterial 

Fir Erwuessener déi mat Kanner liesen, schwätzen an dreemen 

Wisou dës Geschicht? 
„D'Tatta Tom zu Aneschtbuerg“ ass eng Aluedung fir: ze Laachen, ze Staunen, ze Sinn. 

D'Geschicht ënnerstëtzt d'Kanner dobäi sech selwer an anerer besser ze verstohen an Villfalt net 

nëmmen ze aktzeptéieren mee och ze feieren. 

Si ass: 

• identitéitsstärkend: Kanner erkennen, dass si wäertvoll sinn, egal wei si ausgesinn, 

schwätzen, fillen oder gären hunn. 

• diskriminéierungssensibel: D'Geschicht thematiséiert Aneschtsinn ouni 

Betraffenheetsdramatik, mee mat Liichtegkeet an Respekt. 

• dialogfördernd: Si lued an zesummen nozedenken, ze schwätzen, ze bastelen an ze 

dreemen 

Bildungszil: 
- Fuerderung vum selbstwertgefill an Selbstaktzeptanz 

Stärkung vun Empathie a Solidaritéit 

Sensibiliséierung fir Geschlechtervillfalt, queer Liewensrealitéiten an nonkonform 

Ausdrocksformen 

Fuerderung vu kreativer a sproochlecher Ausdrocksfähegkeet 

Stärkung vun der demokratescher Grondhaltung: Jiddereen dierf sinn ewéi si sinn. 

Gespréichsimpulser fir all Kapitel 

Kapitel 1: Déi magesch Rees 

 Wat géings du apaken wanns du op Aneschtbuerg fiirs? 

 Wei fillt et sech un anescht ze sinn? 

Kapitel 2: Wëllkomm zu Aneschtbuerg 

 Weieng Persoun war dir besonnësch sympatesch? Wisou? 

 Wei geing Aneschtbuerg ausgesinn wanns du et giffs bauen? 

Kaptiel 3: En trauregen Dag fir de Leo 

 Wat häss du dem Leo gesot? 

 Wéini hues du dech emol onsécher gefillt a wat huet dir gehollëf? 

Kapitel 4: Déi grouss Glacen-Iwwerraschung 

 Weieng Glacenzort géings du erfannen? Wei géing déi schmaachen? 

 Wat mescht  Mënschen besonnësch och wann se alle verschidde sinn? 

Kapitel 5: Déi ongewollten Hochzäit 

 Wisou ass et wichteg dass een sech op enge Hochzäit wuel spiert? 

 Hues du schonn emol eng Keier eppes gemaach wat aner Leit ongewéinlech fond hunn? 

Kapitel 6: Déi grouss Parad 

 Wie geet op denger Parad mat? 

 Wat bedeit dat fir dech: „Ech sinn gut esou ewéi ech sinn“? 

Weiterführende Aktivitäten 
„Mäin Aneschtbuerg-Ech“ molen: Wei gesäis du aus an denger Liblingsform? 

Mini-Villfalt-Parad an der Schoul oder Crèche: Kanner gestallten hir eege „ParadeFiguren“ aus 

Papéier oder Stoff. 

Reebou-Collage: Aus Zeitungen, Stëffter, Biller oder Fotoen, jidderee bréngt eppes mat wat hien 

oder hatt weist. 

Spiggel-Message: Jidderee gestallt eng Kärtche mat engem positive Saz iwwert sech: „Ech sinn 

daper“, „Ech sinn haart an dat ass gutt“, „Ech si frou mat mir.“ 

E leschte Gedanken fir déi Erwuessen 
Kanner brauche keng perfekt Welt, si brauche Räim an deene si entdecken dierfe wien si sinn. 

Dës Geschicht ass en Hellëfsmëttel, hier Wierkung entsteet am Gespräich, beim Staunen, beim 

Spillen an an dir! 

